
MOZIO ARRUNTA, 

DONOSTIARA IRITSI DIREN PERTSONA ERREFUXIATUAK DIRELA-ETA

Amaia  Almirall  Lopez  de  Luzuriagak,  EH  BILDU  udal  taldeko  bozeramaileak,
Udalbatzaren  Organo  Araudiko  98.  artikulua  oinarri,  honako  MOZIO  ARRUNT  hau
aurkezten du, pertsona errefuxiatuen eguna dela-eta.

JUSTIFIKAZIOA

2001. urtean Nazio Batuen Batzar Orokorrak ekainaren 20a pertsona errefuxiatuen egun
bezala izendatu zuen. Nahiz eta urtero kontuan hartu beharreko data den, uste dugu gaur
egungo egoerak erreflexio sakonago bat egitea behartzen gaituela. 

Munduan 60 milioi errefuxiatu daude, gehienak Ekialde Hurbilean eta Afrika beltzean dute
jatorria, baina mundu mailako drama humanitarioa da.  Afganistan, Irak, Siria, Kurdistan,
Sahara,  Tibet...  Herrialde  eta  eremu  askotan  dute  jatorria  errefuxiatuek.  Egoera  hauek
guztiek  komunean  dutena,  ordea,  gatazka  politiko-militar  eta  sozioekonomikoek
eragindako mugimendu migratorioak dira. Inor ez da borondatez bere herrialdetik irteten.

Pertsona hauen egoera ez da gauetik goizera sortu. Europak eta mundu mailako potentzia
handienek hamarkadetan hartutako erabakien ondorioa da. Europak, esaterako, nazioarteko
legeria bihurritu eta giza eskubideen babesa bultzatuko lukeen jarrera humanistari eutsi
beharrean, neurri polizial eta militarrak aktibatu ditu azken hilabeteetan.

Pertsona errefuxiatuen eskubideak urratzen ari dira etengabe Europan. Gezur handi baten
aurrean  gaude,  Europa  bi  aurpegirekin  jokatzen  ari  delako.  Errefuxiatuen  eskubideen
babesle gisa agertu nahi du baina, aldi berean, errealitatea ezkutatu nahian dabil. Milaka
gizon,  emakume  eta  haur  noraezean  ari  dira,  estatu  batetik  bestera  espulsatuak,
internamendu  zentroetan  sartuak,  bortxatuak,  desagertaraziak,  jipoituak,  lapurtuak  eta
jazarriak... Eta hori guztia Europako estatuen babesarekin. 

Arduragabekeria eta giza eskubideen urraketa horren aurrean,  herritarrok, bakoitza bere
eragin esparrutik,  norberak eskura duen aukeraz baliatuta,  errefuxiatuak diren pertsonei
ongi etorria eman beharrean gaude, aitortza, erreparazioa eta laguntza eskainiz.

Nazioarteko harremanen bestelako antolaketa  aldarrikatzea ezinbestekoa da,  herrien  eta
herritarren  eskubideak  aintzat  hartuko  dituen  bestelako  mundua.  Bestalde,  belaunaldiz
belaunaldi gerra eta erbestean ezagutu duen herri baten kideak garen heinean, elkartasuna
gure balore eskalaren goikaldean kokatzen dugu. 

Donostiako  Udalbatzak  hainbat  adierazpen  instituzional  eta  kontrol  mozio  onartu  ditu
azkeneko hilabeteetan,  Europar  Batasunaren  jarrera  salatzeko eta  pertsona  errefuxiatuei
gure hirian abegia emateko prestutasuna adieraziz. Esate baterako, hainbat mediotan ikusi

dugu azkeneko asteetan dagoeneko 10-15 pertsona errefuxiatu iritsi direla Donostiara eta
Udalarenak diren lau pisuetan kokatu direla Gurutze Gorriaren eskutik. 

Alde batetik, aipatu beharra dago kopuru hori oso murritza dela eta gure hirian baditugula
baliabideak  zein  aukerak  pertsona  gehiago  atenditzeko.  Bestetik,  abegia  ematea  eta
etxebizitza bat eskaintzea ez da nahikoa, eta prosezu integralak osatzea beharrezkoa da
pertsona  horien  beharrak  era  egokian  asetzeko:  diru-sarrerak,  hezkuntza,  osasuna,
laneratzea,  kultura-aniztasuna...  Adibide bat jartzeagatik, jakin izan dugu adin-txikikoak
iritsi  direla  eta  Gurutze  Gorritik  zailtasunak  dituztela  sehaskak  bezalako  oinarrizko
baliabideak eskuratzeko.

Horiek horrela, EH BILDU udal taldeak honako hau aurkezten du:

MOZIOA ARRUNTA

1.-  Donostiako  Udalbatzaren  Osoko  Bilkurak  dei  egiten  dio  Espainiar  Gobernuari  eta
Europar  Batasunari  Donostiara  etor  daitezkeen  pertsona  errefuxiatuen  harrera-prozesua
azkartzeko, asilo-eskatzaileak hartzeko ezarritako kupoen arabera, eta Europar Batasunak
eta estatu kideek pertsona horiek birkokatzeko ardura atzeratzen ari direla salatzen du.

2.-  Donostiako Udalbatzaren  Osoko Bilkurak  udalerri  honek  dagozkion  errefuxiatu  eta
asilo-eskatzaileak lehenbailehen hartzeko prest dagoela adierazten du, eta erakundearteko
akordio  bat  egiteko  deia  egiten  du,  pertsona  horien  eskura  bizi-baldintza  duinak
bermatzeko behar diren bitartekoak jarriko dituen akordioa.

3.-  Donostiako  Udalbatzaren  Osoko  Bilkurak  ekainaren  20an  ospatuzen  den  pertsona
errefuxiatuen  egunarekin  bat  egiten  du  eta  eragileek  gure  hirian  antolatu  dituzten
ekimeneekiko atxikimendua adierazten du. 

Donostian, 2016ko ekainaren 10ean

Amaia Almirall Lopez de Luzuriaga

EH Bildu udal taldeko bozeramailea

